Москваын Коми Республикаса Юралысь аддзысьліс землякъяскӧд -  Айму вӧсна Ыджыд тышын участвуйтысьяскӧд, уджвывса ветеранъяскӧд да боевӧй тышъясын участвуйтысьяскӧд
Вячеслав Гайзер участвуйтіс Айму вӧсна Ыджыд тышын Победа лунлы сиӧм кыпыд приём вылын. Мероприятиесӧ нуӧдісны талун Россия Федерацияса Президент бердын Коми Республикаӧс пыр петкӧдланінын.

«Победа лун ӧтувтӧ став россиянаӧс кыдзи некутшӧм мӧд лун. Сы вӧсна мый миян странаын абу сэтшӧм керкаыс, семьяыс, кытчӧ эз веськав война. Коми Республика став странакӧд ӧтув колана ногӧн оліс война кадсӧ. Фронтӧвикъяслӧн повтӧмлун да смеллун, тылын уджалысьяслӧн крепыдлун да терпенньӧ, Чужан му дорйыны ставӧн ӧтувтчӧм вермис врагӧс, мездіс мир фашизмысь, - висьталіс  Вячеслав Гайзер. - Ме зэв рад талун лоны тіянкӧд ӧтлаын. Кадыс мунӧ вывті ӧдйӧ, и кымын унджык кад кольӧ Победа лунсянь, сымын сьӧлӧм майшӧдланаӧсь тайӧ аддзысьлӧмъясыс. И зэв любӧ, мый ті дзоньвидзаӧсь, кыпыд сьӧлӧмаӧсь».
Коми Республикаса Юралысь уджын вермӧмъясысь сетіс медальяс да республикалы уна во сьӧлӧмсянь уджалӧмысь «Коми Республика водзын заслугаясысь» отличие пасъяс  Воркута карын чужлӧм Виктор Экгардлы да Печора карын чужлӧм Виктор Савинлы, а сідзжӧ «1941-1945 воясса Великӧй Отечественнӧй войнаын Победалы 70 во» юбилейнӧй медаль Ухта карын чужлӧм Юрий Евстигнеевлы. 
Кыпыд собраниеын участвуйтісны знамённӧй группа да Комендантскӧй Преображенскӧй полклӧн оркестр, кодлӧн кыпыд мероприятиеясын да церемониеясын участвуйтӧны Россияса Президент да суйӧрсайса канму юралысьяс.
